
બીજાં પાત્ર મુક્યાં નાનાવિધ, મુક્યું નહીં મેક્ષણ;

માધવી કેશવી મુકી સેવાને, જાણે સર્વ લક્ષણ.

દમયંતી બેઠી ઝરુખે, અંતરપટ આડો બાંધી;

તેડી લાવો રુપાળાને, જુઓ કેમ જમે છે રાંધી.

દાસી એક તેડવાને આવી, ચાલો કંદર્પ ક્રોડ;

અમારી વાડીને શોભાવો, ચાલો ચંપક છોડ.

ઉઠ્યો નળ ચાલ્યો અંતઃપુરમાં, આનંદ અંતર ભણી;

સખી સાહેલી આશ્ચર્ય પામે, હસે તે સણગટ તાણી.

જુએ હેરીને દમયંતી, વિસ્મે થઇ મનમાંહે;

આ સ્વરુપની ન મળે જોડી, જોતાં ત્રણ ભુવનમાંહે.

શરીર દીસે દવનું દાધું, સ્કંધે જાડો પગ પાતળો;

ટુંકડા કર ને નસ નીસરી, મોટો પેટનો નળો.

કાંહાં નળ કાંહાં બાહુક, કાંહાં સુરજ રાહુ મડળ;

વાંકું મુખ ને મસ્તક મોટું, પાધડી ઉડળ ગુંડળ.

એ સાથે શી ગોઠડી, ઋતુપર્ણને ભાવેટ લાગી ભવની;

હીંડતાં પગને સ્પર્શે કરીને, કાળી થાય છે અવની.

પણ એહેને વિદ્યા હય હાંક્યાની, આશ્ચર્ય સરખું દીસે;

કતરાતો આવે નાક ફુલાવે, ભ્રુકુટી ભરી છે રીસે.

દમયંતી પાસે હસતી હસતી, ભાભી આવી ત્રણ;

બાઇ આ પુતળું ક્યમ પધરાવ્યું,વારુ રુપને વર્ણ.

કદાચિત નળજી નીવડશે, ને રહેશે એહેવું અંગ;

કોહો બાઇ તમો એ પુરુષનો, કહી પેરે કરશો સંગ.

શાપ હશે કોઇ તાપસનો, ન જાશે કોઇ ઉપાંગે;

આ ભીયા આસન બેસશે તમો, કેમ રહેશો વામાંગે.

જાંહાં હશે તાંહાંથી કાલ આવશે, બાઇ તમારો સ્વામી;

એમ વલખાં શું મારો છો, કાંઇ ધીરજ ધરો ગજગામી.

વૈદરભી કહે કૌતુક મુકો, બેશી કરો પરીક્ષા;

જાઓ સેવા કરો બાહુકની, દાસીને દીધી શિક્ષા.

કેશવી માધવી બંને આવી, બાહુકજીની પાસ;

હૃદે ભરાયું નળરાજાનું, ઓળખી બંનો દાસ.

